
 
 
 
 
Rydych chi wedi dewis gweithgareddau ar gyfer disgyblion oedran uwchradd. Isod, cewch hyd i 
weithgareddau cyflym i gyd-fynd â’n cynllun gwers manwl i ategu’r thema, ‘Gadewch i Ni Greu 
Rhyngrwyd Gwell Gyda’n Gilydd’. 
  
1. Sut mae’r rhyngrwyd wedi gwneud pethau’n well? 
 
Mae’r rhyngrwyd yn cynnig ystod eang o gyfleoedd i bobl ifanc o ran cyfathrebu, darparu adloniant, 
cyrchu gwybodaeth a chreu cynnwys. 
 
Trafodwch gyda’ch disgyblion sut mae’r rhyngrwyd wedi gwneud bywyd yn well (e.e. cyfleustra, 
mynediad at wybodaeth, rhyddid i lefaru, masnachu ar-lein). Sawl ffordd wahanol, y gallan nhw 
feddwl amdanynt, y mae’r rhyngrwyd wedi gwella eu bywydau neu fywydau pobl eraill, ac a allan nhw 
roi enghreifftiau ymarferol/gwasanaethau sy’n arddangos hyn? 
 
Rhannwch y dosbarth yn grwpiau o 3 neu 4 i drafod y ffyrdd gwahanol hyn. Gallech neilltuo un ffordd 
arbennig i bob grŵp iddyn nhw feddwl am enghreifftiau i arddangos hyn. 
 
Rhowch gyfle i’r disgyblion roi adborth ar eu syniadau. A yw pawb yn cytuno â’r enghreifftiau y maent 
wedi’u hawgrymu? 
Efallai y sonnir am safleoedd/gwasanaethau penodol sydd wedi cael eu defnyddio mewn ffyrdd 
cadarnhaol a negyddol, ac mae hyn yn rhoi cyfle gwych i drafod gyda disgyblion y rhesymau dros hyn. 
Un agwedd bwysig i’w hystyried yw ymddygiad defnyddwyr y safle/gwasanaeth a sut mae gan bawb, 
fel unigolion, ran i’w chwarae o ran defnyddio’r gwasanaethau hyn yn gadarnhaol. Gall y trafodaethau 
hyn fwydo i mewn i’r gweithgaredd nesaf. 
 
2. Beth alla’ i ei wneud i’w wneud yn well? 
 
Atgoffwch ddisgyblion bod eu gweithgarwch ar-lein yn ffurfio eu ôl-troed digidol: llwybr y cynnwys a’r 
wybodaeth y gall pobl eraill ei darganfod amdanyn nhw ar-lein. Mae’n bwysig iddyn nhw gofio bod eu 
hymddygiad yn chwarae rhan fawr yn y ffordd y gall pobl eraill eu canfod nhw ar-lein. Gallai cael eu 
hamgyffred yn gadarnhaol roi cyfleoedd iddyn nhw yn y dyfodol, yn enwedig o ran dilyn addysg 
bellach neu chwilio am waith. 
 
Gan ddefnyddio’r daflen waith ‘Beth alla’ i ei wneud?’, anogwch eich disgyblion i ystyried beth allan 
nhw ei wneud fel unigolion i wneud rhyngrwyd gwell (e.e. dangos parch ar-lein, parchu hawlfraint 
wrth lawrlwytho/lanlwytho cynnwys, rhannu cynnwys cadarnhaol, defnyddio rhwydweithiau 
cymdeithasol i addysgu pobl eraill i rannu eu sgiliau â phobl eraill. 
 
Gall disgyblion greu syniadau sy’n gysylltiedig â chynnwys neu sgiliau y gallant eu rhannu ar-lein (e.e. 
creu ap/gwefan/gêm/fideo/cerddoriaeth/celf a.y.y.b.), a all fwydo i’r gweithgareddau yn y cynllun 
gwers manwl. 
 
3. Trafodaeth gyflym 
 
Rhannwch y dosbarth yn ei hanner; gydag un ochr yn dadlau dros y cynnig canlynol, a’r ochr arall yn 
dadlau yn ei erbyn: 
 
Mae gwefannau a gwasanaethau sy’n caniatáu i chi gyfathrebu’n ddienw wedi gwneud y 
rhyngrwyd yn lle gwell. 
 
Anogwch y disgyblion i gynnig enghreifftiau perthnasol i ategu eu dadleuon. 

